
GĦALL-XXIV JUM DINJI TAL-MORDA 2016

Bħal Marija, nafdaw ruħna f’idejn Ġesù:
“Agħmlu kull ma jgħidilkom Hu” (Ġw 2:5)

 

Għeżież ħuti,
L-XXIV Jum Dinji tal-Morda joffrili l-okkażjoni biex inħossni partikularment qrib tagħkom, għeżież morda, u ta’ dawk li jieħdu ħsiebkom.

Billi dan il-Jum sa jiġi ċċelebrat b’mod solenni fl-Art Imqaddsa, din is-sena nipproponi li nimmeditaw ir-rakkont tal-Vanġelu tat-tieġ ta’ Kana (Ġw 2:1-11), fejn Ġesù, għall-indħil ta’ Ommu, għamel l-ewwel miraklu tiegħu.  It-tema magħżula minn qabel – Bħal Marija, nafdaw ruħna f’idejn Ġesù: “Agħmlu kull ma jgħidilkom Hu” (Ġw 2:5) – toqgħod tajjeb ħafna anki bħala parti mill-Ġublew straordinarju tal-Ħniena.  Iċ-ċelebrazzjoni Ewkaristika ewlenija ta’ dan il-Jum sa ssir fil-11 ta’ Frar 2016, tifkira liturġika ta’ l-Imqaddsa Verġni Marija ta’ Lourdes, propju f’Nazareth, fejn “il-Verb sar bniedem u għammar fostna” (Ġw 1:14).  F’Nazareth, Ġesù ta bidu għall-missjoni tiegħu ta’ salvazzjoni, u applika għalih kliem il-profeta Isaija, kif jirrakkontalna l-evanġelista Luqa: “L-Ispirtu tal-Mulej fuqi, għax hu kkonsagrani, bagħatni nħabbar il-ħelsien lill-imjassrin, inwassal il-bxara t-tajba lill-fqajrin, u d-dawl mill-ġdid lill-għomja, irrodd il-ħelsien lill-maħqurin u nxandar sena tal-grazzja tal-Mulej” (4:18-19).

Il-mard, fuq kollox dak gravi, dejjem ipoġġi fi kriżi l-ħajja umana u jġib miegħu mistoqsijiet profondi.  L-ewwel mument xi drabi jista’ jkun wieħed ta’ ribelljoni: Għaliex dan seħħ propju lili?  Nafu nħossuna qalbna maqtugħa, naħsbu li kollox spiċċa, li issa xejn m’għad fadallu sens…
F’dawn is-sitwazzjonijiet, il-fidi f’Alla, minn banda, tgħaddi minn prova, imma fl-istess ħin tikxef il-qawwa pożittiva kollha li għandha.  Mhux għax bil-fidi se jgħibu l-mard, l-uġigħ, jew il-mistoqsijiet li jiġu minnhom; imma għax toffri muftieħ li bih nistgħu niskopru s-sens l-iżjed qawwi ta’ dak li qed ngħixu; muftieħ li jgħinna naraw kif il-mard jista’ jkun it-triq biex nersqu aktar qrib ta’ Ġesù, li miexi maġenbna, jerfa’ s-Salib.  U dan il-muftieħ tagħtihulna l-Omm, Marija, esperta f’din it-triq.
Fit-tieġ ta’ Kana, Marija hi l-mara li, għax attenta, tintebaħ li hemm l-għarajjes miżżewġa li nqalgħetilhom problema kbira ħafna: spiċċa l-inbid, simbolu tal-ferħ tal-festa.  Marija tiskopri d-diffikultà, f’ċertu sens tagħmilha tagħha u, b’diskrezzjoni, taġixxi fil-pront.  Ma tibqax tiċċassa, u wisq inqas toqgħod titlef il-ħin tgħaddi l-ġudizzji, imma ddur fuq Ġesù u tippreżentalu l-problema kif inhi: “M’għandhomx inbid” (Ġw 2:3).  U meta Ġesù jfakkarha li għadu ma wasalx il-mument għaliH li juri ruħu (ara v. 4), dritt tgħid lill-qaddejja: “Kull ma jgħidilkom, agħmluh” (v. 5).  Hekk Ġesù jwettaq il-miraklu, jibdel kwantità kbira ta’ ilma fi nbid, inbid li dlonk jidher li hu l-iktar wieħed bnin tal-festa kollha.  X’tagħlim nistgħu niksbu mill-misteru tat-tieġ ta’ Kana għall-Jum Dinji tal-Morda?
Il-festa tat-tieġ ta’ Kana hi ikona tal-Knisja: fiċ-ċentru hemm Ġesù ħanin li jwettaq is-sinjal; madwarU hemm id-dixxipli, l-ewwel frott tal-komunità l-ġdida; u qrib ta’ Ġesù u tad-dixxipli tiegħu hemm Marija, l-Omm li tipprovdi u titlob.  Marija tieħu sehem fil-ferħ tan-nies komuni u tgħin biex dan jikber; tidħol quddiem Binha għall-ġid tal-miżżewġin u tal-mistednin kollha.  U Ġesù ma rrifjutax it-talba ta’ Ommu.  Kemm tama hemm għalina lkoll f’din il-ġrajja!  Għandna Omm li għandha għajnejn twajba u li jgħassu, bħal Binha; qalbha ta’ omm u mimlija ħniena, bħalU; dirgħajha jridu jgħinu, bħal idejn Ġesù li qasmu l-ħobż għal min kien bil-ġuħ, li messew il-morda u fejquhom.  Dan jimliena bil-fiduċja u jiftħilna qalbna għall-grazzja u għall-ħniena ta’ Kristu.  L-interċessjoni ta’ Marija ddewwaqna l-faraġ li għalih l-Appostlu Pawlu jbierek lil Alla: “Imbierek Alla u Missier Sidna Ġesù Kristu, Missier il-ħniena u Alla ta’ kull faraġ.  Hu jfarraġna fil-hemm kollu tagħna, biex aħna, permezz tal-faraġ li bih Alla jfarraġ lilna, inkunu nistgħu nfarrġu lil dawk kollha li jinsabu f’kull xorta ta’ hemm.  Bħalma joktru fina s-sofferenzi ta’ Kristu, hekk ukoll permezz ta’ Kristu, joktor fina l-faraġ” (2 Kor 1:3-5).  Marija hi l-Omm “konsolatriċi” li tfarraġ lil uliedha.
F’Kana naraw il-karatteristiċi li jagħżlu lil Ġesù u l-missjoni tiegħu: Hu Dak li jaqbeż għal min isib ruħu f’diffikultà u fil-bżonn.  U fil-fatt fil-ministeru messjaniku tiegħu kellu jfejjaq ħafna mill-mard tagħhom, l-uġigħ u l-ispirti ħżiena, jagħti d-dawl lill-għomja, il-mixi lill-magħtuba, irodd is-saħħa u d-dinjità lill-imġiddma, iqajjem il-mejtin, u lill-foqra jħabbrilhom il-bxara t-tajba (ara Lq 7:21-22).  U t-talba ta’ Marija f’dik il-festa tat-tieġ, li l-Ispirtu s-Santu nebbħilha fil-qalb tagħha ta’ omm, qanqlet u ċaqilqet mhux biss il-qawwa messjanika ta’ Ġesù, imma anki l-ħniena tiegħu.
Fl-għożża u l-attenzjoni li għandha Marija tidher il-ħlewwa u t-tjieba ta’ Alla.  U dik l-istess ħlewwa nsibuha fil-ħajja ta’ tant persuni li huma biswit il-morda u jafu jagħrfu l-bżonnijiet tagħhom, anki dawk l-iżjed sottili u moħbija, għax huma jħarsu b’għajnejn mimlija mħabba.  Kemm drabi omm biswit is-sodda ta’ binha marid, jew iben li jieħu ħsieb tal-ġenitur anzjan, jew neputi qrib tan-nannu jew in-nanna, iqiegħed it-talba tiegħu f’dirgħajn il-Madonna!  Għall-għeżież tagħna li qed ibatu minħabba fil-mard ejjew nitolbu qabel xejn is-saħħa; Ġesù nnifsu wera l-preżenza tas-Saltna ta’ Alla propju permezz tal-fejqan: “Morru agħtu lil Ġwanni l-aħbar ta’ dak li qegħdin tisimgħu u taraw: l-għomja jaraw, iz-zopop jimxu, il-lebbrużi jfiqu, it-torox jisimgħu, il-mejtin iqumu” (Mt 11:4-5).  Imma l-imħabba li tiġi mill-fidi tridna nitolbu għalihom xi ħaġa aqwa mis-saħħa tal-ġisem: nitolbu l-paċi, serenità tal-ħajja li tibda mill-qalb u li hi don ta’ Alla, frott ta’ l-Ispirtu s-Santu li l-Missier qatt ma jiċħad lil dawk kollha li jitolbuhulu bil-fiduċja.
Fix-xena ta’ Kana, barra Ġesù u Ommu, hemm dawk li jissejħu l-“qaddejja”, li jirċievu minn għandHa din l-ordni: “Kull ma jgħidilkom, agħmluh” (Ġw 2:5).  Naturalment il-miraklu jseħħ bil-qawwa ta’ Kristu; madankollu, Hu jrid jinqeda bl-għajnuna umana biex iwettaq dan l-għaġeb kbir.  Seta’, kieku ried, jagħmel li fil-ġarar l-inbid jidher minnufih.  Imma jrid iserraħ fuq il-kollaborazzjoni umana, u jitlob lill-qaddejja jimlewhom bl-ilma.  Kemm hi ħaġa prezzjuża u mogħġuba quddiem Alla li aħna nkunu qaddejja ta’ l-oħrajn!  Dan, iżjed minn kull ħaġa oħra, jagħmilna nixbhu lil Ġesù, li “ma ġiex biex ikun moqdi, imma biex jaqdi” (Mk 10:45).  Dawn il-persunaġġi anonimi tal-Vanġelu jgħallmuna ħafna.  Mhux biss jobdu, imma jobdu b’ġenerożità: jimlew il-ġarar sax-xfar (ara Ġw 2:7).  Jafdaw fl-Omm, u jwettqu minnufih u tajjeb dak li jiġi mitlub minnhom, bla ma jgorru, bla ma joqgħodu jikkalkulaw.
F’dan il-Jum Dinji tal-Morda nistgħu nitolbu lil Ġesù ħanin, bl-interċessjoni ta’ Marija, Omm tiegħu u tagħna, biex jagħtina lkoll din id-dispożizzjoni tal-qalb għall-qadi ta’ min hu l-iktar fil-bżonn, u konkretement ta’ ħutna l-morda.  Xi drabi dan is-servizz jista’ jegħjina, jidher tqil, imma aħna ċerti li l-Mulej qatt m’hu ħa jibqa’ lura milli jibdel l-isforz uman tagħna f’xi ħaġa divina.  Anki aħna nistgħu nkunu l-idejn, id-dirgħajn, il-qlub li jgħinu lil Alla jwettaq l-għeġubijiet tiegħu, spiss moħbija.  Anki aħna, f’saħħitna jew morda, nistgħu noffru t-taħbit u t-tbatijiet tagħna bħal dak l-ilma li mela l-ġarar fit-tieġ ta’ Kana u nbidel fl-iżjed inbid bnin.  Bl-għajnuna diskreta tagħna lil min qed ibati, bħal fil-mard, inkunu qed nerfgħu fuq spallejna s-salib ta’ kuljum u nimxu wara l-Imgħallem (ara Lq 9:23); u anki jekk il-laqgħa tagħna mat-tbatija se tibqa’ dejjem misteru, Ġesù jgħinna nifhmu s-sens tagħha.
Jekk nagħrfu nisimgħu leħen Dik li anki lilna qed tgħidilna: “Kull ma jgħidilkom, agħmluh”, Ġesù dejjem se jibdel l-ilma tal-ħajja tagħna fi nbid fin.  Hekk dan il-Jum Dinji tal-Morda, iċċelebrat solennement fl-Art Imqaddsa, jgħinna nifhmu l-awgurju li esprimejt fil-Bolla ta’ indizzjoni tal-Ġublew straordinarju tal-Ħniena: “Din is-Sena tal-Ġublew, jekk ngħixuha bil-ħniena, tista’ tiffavorixxi l-laqgħa tagħna [mal-Ġudaiżmu, ma’ l-Islam] u mat-tradizzjonijiet reliġjużi għanja l-oħra; tiftaħna iktar għad-djalogu biex nagħrfu u nifhmu iżjed lil xulxin; teqred kull għamla ta’ għeluq u ta’ disprezz u tneħħi kull xorta ta’ vjolenza u ta’ diskriminazzjoni” (Misericordiæ vultus, 23).  Kull sptar jew dar ta’ l-anzjani jistgħu jsiru sinjal li jidher u post li fih nippromovu l-kultura tal-laqgħa u tal-paċi, fejn l-esperjenza tal-mard u tat-tbatija, kif ukoll l-għajnuna professjonali u fraterna, jikkontribwixxu biex jingħeleb kull limitu u kull firda.
F’dan huma ta’ eżempju għalina ż-żewġ Sorijiet ikkanonizzati f’Mejju li għadda: Santa Marija Alfonsina Danil Ghattas u Santa Marija ta’ Ġesù Kurċifiss Baouardy, it-tnejn ulied l-Art Imqaddsa.  L-ewwel waħda kienet xhud ta’ ħlewwa u ta’ għaqda, billi tat xhieda ċara ta’ kemm hu importanti li nkunu responsabbli ta’ xulxin, li ngħixu għall-qadi ta’ l-oħrajn.  It-tieni, mara umli u illitterata, kienet doċli f’idejn l-Ispirtu s-Santu u saret strument ta’ laqgħa mad-dinja Musulmana.

Lil dawk kollha li qegħdin għas-servizz tal-foqra u ta’ min qed ibati, nawguralhom li jħallu jmexxihom l-ispirtu ta’ Marija, Omm il-Ħniena.  “Il-ħlewwa ta’ ħarsitha sseħibna tul din is-Sena Mqaddsa, biex ilkoll kemm aħna nistgħu niskopru mill-ġdid il-ferħ tal-ħlewwa ta’ Alla” (ibid., 24) u nġorruha stampata fi qlubna u fil-ġesti tagħna.  Nafdaw fl-interċessjoni tal-Verġni Mbierka l-biżgħat u t-tiġrib tagħna, flimkien mal-ferħ u l-faraġ tagħna, u rressqulha t-talba tagħna, biex iddawwar lejna dawk l-għajnejn tagħha tal-ħniena, speċjalment fil-mumenti ta’ niket, u tagħmel li jistħoqqilna nikkontemplaw, il-lum u għal dejjem, il-Wiċċ tal-ħniena, Binha Ġesù.
Insieħeb din it-talba għalikom ilkoll bil-Barka Appostolika tiegħi.
Mill-Vatikan, 15 ta’ Settembru 2015
Tifkira tal-Verġni Mqaddsa Marija Addolorata
Franġisku
miġjub mit-Taljan għall-Malti minn Francesco Pio Attard
